
Maddə 21. Haqqı ödənilən ictimai işlərin təşkili 

  

21.1. Müvafiq icra hakimiyyəti orqanının müəyyən etdiyi orqan (qurum) 

mülkiyyət növündən və təşkilati-hüquqi formasından asılı olmayaraq müəssisələrdə 

işsiz, bu Qanunun 4.1.3-cü maddəsində nəzərdə tutulan mülkiyyətində kənd təsərrüfatına 

yararlı torpaq payı olub, digər məşğulluğu olmayan işaxtaran şəxslərin, habelə il ərzində 

müvafiq inzibati ərazi vahidi üzrə haqqı ödənilən ictimai işlərə cəlb olunan işsiz şəxslərin 20 

faizindən çox olmamaq şərtilə işaxtaran şəxslərin müvəqqəti məşğulluğunu təmin etmək 

məqsədi ilə onların müqavilələr üzrə ödənişli ictimai işlərə cəlb olunmasını təşkil 

edirlər.[37] 

21.2. Haqqı ödənilən ictimai işlərdə iştirak etmək istəyən işsiz şəxslərlə 

Azərbaycan Respublikasının Əmək Məcəlləsinə uyğun olaraq müddətli əmək 

müqaviləsi bağlanır. İşsizlikdən sığorta ödənişi almayan işsiz şəxslər belə 

müqavilələrin bağlanmasında üstün hüquqa malikdirlər. [38] 

21.3. Haqqı ödənilən ictimai işlərə cəlb olunan işsiz və işaxtaran şəxslərin əməyinin 

ödənişi Azərbaycan Respublikasının Əmək Məcəlləsinə uyğun olaraq həyata keçirilir.[39] 

21.4. Haqqı ödənilən ictimai işlərin maliyyələşdirilməsi haqqı ödənilən ictimai 

işləri təşkil edən müəssisələrin vəsaiti hesabına və ya “İşsizlikdən sığorta haqqında” 

Azərbaycan Respublikası Qanununun 19.0.2.3-cü maddəsinə uyğun olaraq işsizlikdən 

sığorta vəsaiti, habelə qanunla qadağan edilməyən digər mənbələr hesabına həyata 

keçirilir.[40] 

21.5. Haqqı ödənilən ictimai işlərin təşkili qaydaları müvafiq icra hakimiyyəti 

orqanının müəyyən etdiyi orqan (qurum) tərəfindən müəyyən olunur. 

